
南無本師釋迦牟尼佛（三稱） 
 

摩訶般若波羅蜜經卷第十六 
 

佛母品第四十八 

佛告須菩提：譬如母人有子，若五若十，若二十若三十，若

四十若五十，若百若千。母中得病，諸子各各勤求救療，作

是念：我等云何令母安隱，無諸患苦不樂之事？風寒冷熱蚊

虻蛇虺侵犯母身，是我等憂。其諸子等常求樂具，供養其母

。所以者何？生育我等，示我世閒。如是須菩提！佛常以佛

眼視是深般若波羅蜜。何以故？是深般若波羅蜜，能示世閒

相。十方現在諸佛，亦以佛眼常視是深般若波羅蜜。何以故

？是深般若波羅蜜，能生諸佛，能與諸佛一切智，能示世閒

相。以是故，諸佛常以佛眼視是深般若波羅蜜。又以般若波

羅蜜能生禪那波羅蜜，乃至檀那波羅蜜，能生內空，乃至無

法有法空，能生四念處，乃至八聖道分，能生佛十力，乃至

一切種智。如是般若波羅蜜，能生須陀洹、斯陀含、阿那含

、阿羅漢、辟支佛、諸佛。須菩提！所有諸佛，已得阿耨多

羅三藐三菩提，今得當得，皆因深般若波羅蜜因緣故得。須

菩提！若求佛道善男子善女人，當書是深般若波羅蜜，乃至

正憶念，諸佛常以佛眼視是人。須菩提！是求菩薩道善男子

善女人，諸十方佛常守護，令不退阿耨多羅三藐三菩提。須

菩提白佛言：如世尊所說，般若波羅蜜，能生諸佛，能示世

閒相。世尊！般若波羅蜜云何能生諸佛？云何能示世閒相？

云何諸佛從般若波羅蜜生？云何諸佛說世閒相？佛告須菩提

：是深般若波羅蜜中，生佛十力，乃至十八不共法，一切種

智。須菩提！得是諸法因緣，故名為佛。須菩提！以是故，

深般若波羅蜜能生諸佛。須菩提！諸佛說五陰是世閒相。須

菩提言：世尊！云何深般若波羅蜜中說五陰相？云何深般若

波羅蜜中，示五陰相？須菩提！般若波羅蜜，不示五陰破，

不示五陰壞；不示生，不示滅；不示垢，不示淨；不示增，

不示減；不示入，不示出；不示過去，不示未來，不示現在

。何以故？空相不破不壞；無相相、無作相，不破不壞；不

起法、不生法、無所有法性法，不破不壞，相如是示。如是

須菩提！佛說深般若波羅蜜，能示世閒相。 

  

復次須菩提！諸佛因般若波羅蜜，悉知無量無邊阿僧祇眾生

心所行。須菩提！是深般若波羅蜜中，無眾生，無眾生名；

無色，無色名；無受想行識，無受想行識名；無眼乃至意，

無眼識乃至無意識，無眼觸乃至無意觸，乃至無一切種智，

無一切種智名。如是須菩提！是深般若波羅蜜，能示世閒相

。須菩提！是深般若波羅蜜，亦不示色，不示受想行識；乃

至不示一切種智。何以故？須菩提！是深般若波羅蜜中，尚

無般若波羅蜜，何況色，乃至一切種智！復次須菩提！所有

眾生名數，若有色若無色，若有想若無想，若非有想若非無

想，若此閒國土，若徧十方國土；是諸眾生，若攝心、若亂

心，是攝心、是亂心，佛如實知。須菩提！云何佛知眾生攝



- 3 - 

心亂心相？以法相故知。用何等法相故知？須菩提！是法相

中尚無法相相，何況有攝心亂心！須菩提！以是法相故，佛

知眾生攝心亂心。復次須菩提！佛知眾生攝心亂心，云何知

？須菩提！以盡相故知，以無染相故知，以滅相故知，以斷

相故知，以寂相故知，以離相故知。如是須菩提！佛因般若

波羅蜜知眾生攝心亂心。復次須菩提！佛因般若波羅蜜知眾

生染心，如實知染心；瞋心癡心，如實知瞋心癡心。須菩提

白佛言：世尊！云何佛知眾生染心，如實知染心；瞋心癡心

，如實知瞋心癡心？佛告須菩提：染心如實相，則無染心相

。何以故？如實相中，心心數法，尚不可得，何況當得染心

不染心！須菩提！瞋心癡心，如實相，則無瞋心相、無癡心

相。何以故？如實相中，心心數法，尚不可得，何況當得瞋

心不瞋心，癡心不癡心！如是須菩提！佛因般若波羅蜜，眾

生染心如實知染心，瞋心癡心如實知瞋心癡心。復次須菩提

！佛因般若波羅蜜，眾生無染心，如實知無染心；無瞋心、

無癡心，如實知無瞋心無癡心。須菩提白佛言：世尊！云何

眾生無染心，如實知無染心？無瞋心，如實知無瞋心？無癡

心，如實知無癡心？佛告須菩提：是心無染相中，染相不染

相不可得。何以故？須菩提！二心不俱故。如是須菩提！佛

因般若波羅蜜，眾生無染心，如實知無染心。須菩提！是無

瞋心、無癡心相中，癡心不癡心，不可得。何以故？二心不

俱故。如是須菩提！佛因般若波羅蜜，眾生無瞋心、無癡心

，如實知。復次須菩提！佛因般若波羅蜜，是眾生廣心，如

實知廣心。須菩提白佛言：世尊！云何佛因般若波羅蜜，是

眾生廣心，如實知廣心？須菩提！佛知諸眾生心相不廣不狹

，不增不減，不來不去；心相離故，是心不廣不狹，乃至不

來不去。何以故？是心性無故，誰作廣？誰作狹？乃至來去

。如是須菩提！佛因般若波羅蜜，是眾生廣心，如實知廣心

。復次須菩提！佛因般若波羅蜜，是眾生大心，如實知大心

。須菩提白佛言：世尊！云何佛因般若波羅蜜，是眾生大心

，如實知大心？佛告須菩提：佛因般若波羅蜜，不見眾生心

來相去相，不見眾生心生相滅相、住相異相。何以故？是諸

心性無故，誰來誰去？誰生滅住異？如是須菩提！佛因般若

波羅蜜，是眾生大心，如實知大心。復次須菩提！佛因般若

波羅蜜，眾生無量心，如實知無量心。須菩提白佛言：世尊

！云何佛因般若波羅蜜，眾生無量心，如實知無量心？佛告

須菩提：佛因般若波羅蜜，知是眾生心不見住，不見不住。

何以故？是無量心相，無依止故，誰有住不住處？如是須菩

提！佛因般若波羅蜜，眾生無量心，如實知無量心。復次須

菩提！佛因般若波羅蜜，眾生不可見心，如實知不可見心。

須菩提白佛言：世尊！云何佛因般若波羅蜜，眾生不可見心

，如實知不可見心？佛告須菩提：眾生心是無相，佛如實知

無相，自相空故。復次須菩提！佛知眾生心，五眼不能見。

如是須菩提！佛因般若波羅蜜，眾生不可見心，如實知不可

見心。 

復次須菩提！佛因般若波羅蜜，眾生心數出沒屈伸，如實知

。世尊！云何佛因般若波羅蜜，眾生心數出沒屈伸，如實知

？佛言：一切眾生心數，出沒屈伸等，皆依色受想行識生。

須菩提！佛於是中知眾生心數出沒屈伸，所謂神及世閒常，

是事實，餘妄語，是見依色；神及世閒無常，是事實，餘妄

語，是見依色；神及世閒常亦無常，是事實，餘妄語，是見

依色；神及世閒，非常非無常，是事實，餘妄語，是見依色

。神及世閒常，是事實，餘妄語，是見依受；神及世閒無常

，是事實，餘妄語，是見依受；神及世閒常亦無常，是事實

，餘妄語，是見依受；神及世閒非常非無常，是事實，餘妄

語，是見依受。神及世閒常，是事實，餘妄語，是見依想；

神及世閒無常，是事實，餘妄語，是見依想；神及世閒常亦

無常，是事實，餘妄語，是見依想；神及世閒非常非無常，

是事實，餘妄語，是見依想。神及世閒常，是事實，餘妄語

，是見依行；神及世閒無常，是事實，餘妄語，是見依行；

神及世閒常亦無常，是事實，餘妄語，是見依行；神及世閒

非常非無常，是事實，餘妄語，是見依行。神及世閒常，是

事實，餘妄語，是見依識；神及世閒無常，是事實，餘妄語

，是見依識；神及世閒常亦無常，是事實，餘妄語，是見依

識；神及世閒非常非無常，是事實，餘妄語，是見依識。神

及世閒常，是事實，餘妄語，是見依色；世閒有邊，是事實

，餘妄語，是見依色；世閒無邊，是事實，餘妄語，是見依

色；世閒有邊無邊，是事實，餘妄語，是見依色；世閒非有

邊非無邊，是事實，餘妄語，是見依色。依受想行識，亦如

是。神即是身，是見依色；神異身異，是見依色。依受想行

識，亦如是。死後有如去，是事實，餘妄語，是見依色；死

後無如去，是事實，餘妄語，是見依色；死後或有如去，或

無如去，是事實，餘妄語，是見依色；死後非有如去，非無

如去，是事實，餘妄語，是見依色。依受想行識，亦如是。

如是須菩提！佛因般若波羅蜜，眾生出沒屈伸如實知。 

  

復次須菩提！佛知色相，云何知色相？如如不壞，無分別，

無相、無憶、無戲論、無得，色相亦如是。須菩提！佛知受

想行識相，云何知受想行識相？如如相，不壞，無分別，無

相、無憶、無戲論、無得，受想行識相亦如是。如是須菩提

！佛知眾生如相，及眾生心數出沒屈伸如相。五陰如相，諸

行如相，即一切法如相。何等是一切法如相？所謂六波羅蜜

如相，六波羅蜜如相，即是三十七品如相；三十七品如相，

即是十八空如相；十八空如相，即是八背捨如相；八背捨如

相，即是九次第定如相；九次第定如相，即是佛十力如相；

佛十力如相，即是四無所畏、四無礙智、大慈大悲，乃至十

八不共法如相；十八不共法如相，即是一切種智如相；一切

種智如相，即是善法不善法、世閒法出世閒法、有漏法無漏

法如相；有漏法無漏法如相，即是過去未來現在諸法如相；

過去未來現在諸法如相，即是有為法無為法如相；有為法無

為法如相，即是須陀洹果如相；須陀洹果如相，即是斯陀含

果如相；斯陀含果如相，即是阿那含果如相；阿那含果如相

，即是阿羅漢果如相；阿羅漢果如相，即是辟支佛道如相；

辟支佛道如相，即是阿耨多羅三藐三菩提如相；阿耨多羅三

藐三菩提如相，即是諸佛如相。諸佛如相，皆是一如相，不

二不別，不盡不壞，是名一切諸法如相。佛因般若波羅蜜，

得是如相，以是因緣故，般若波羅蜜能生諸佛，能示世閒相

。如是須菩提！佛知一切法如相，非不如相、不異相；得是

如相故，佛名如來。 

  

須菩提白佛言：世尊！是諸法如相，非不如相、不異相，甚

深！世尊！諸佛用是如，為人說阿耨多羅三藐三菩提。世尊

！誰能信解是者？惟有阿毗跋致菩薩，及具足正見人，漏盡

阿羅漢。何以故？是法甚深故。佛告須菩提：是如無盡相，

故甚深。須菩提言：何法無盡相，故甚深？佛言：一切法無

盡故。如是須菩提！佛得是一切諸法如已，為眾生說。 

 

問相品第四十九 

爾時三千大千國土中，所有欲界天子，色界天子，遙散華香

，來至佛所，頂禮佛足，卻一面住。白佛言：世尊！所說般

若波羅蜜甚深，何等是深般若波羅蜜相？佛告欲界色界諸天

子：諸天子！空相是深般若波羅蜜相，無相無作無起，無生

無滅，無垢無淨，無所有法無相，無所依止虛空相，是深般

若波羅蜜相。諸天子！如是等相，是深般若波羅蜜相。佛為

眾生用世閒法故說，非第一義。諸天子！是諸相，一切世閒

天人阿修羅，不能破壞。何以故？是一切世閒天人阿修羅，

亦是相故。諸天子！相不能破相，相不能知相，相不能知無

相，無相不能知相。是相是無相，相無相，皆無所知，謂知

者知法，皆不可得故。何以故？諸天子！是諸相，非色作，

非受想行識作；非檀那波羅蜜作，非尸羅波羅蜜、羼提波羅

蜜、毗梨耶波羅蜜、禪那波羅蜜、般若波羅蜜作；非內空作

，非外空作，非內外空作，非無法空作，非有法空作，非無

法有法空作；非四念處作，乃至非一切種智作。諸天子！是

相非人所有，非非人所有；非世閒非出世閒；非有漏非無漏

；非有為非無為。佛復告諸天子：譬如有人問，何等是虛空

相，此人為正問不？諸天子言：世尊！此不正問。何以故？

世尊！是虛空無相可說，虛空無為無起故。佛告欲界色界諸

天子：有佛無佛相性常住。佛得如實相性故，名為如來。諸

天子白佛言：世尊！世尊所得諸相性甚深，得是相故，得無

礙智，住是相中，以般若波羅蜜集諸法自相。諸天子言：希

有世尊！是深般若波羅蜜，是諸佛常所行道處，行是道，得

阿耨多羅三藐三菩提。得阿耨多羅三藐三菩提已，通達一切

法相，若色相，若受想行識相，乃至一切種智相。佛言：如

是如是！諸天子！惱壞相，是色相，佛得是無相。覺者受相

，取者想相，起作者行相，了別者識相，佛得是無相。能捨

者，檀那波羅蜜相；無熱惱者，尸羅波羅蜜相；不變異者，

羼提波羅蜜相；不可伏者，毗梨耶波羅蜜相；攝心者，禪那

波羅蜜相；捨離者，般若波羅蜜相；佛得是無相。心無所嬈

惱者，是四禪、四無量心、四無色定相，佛得是無相。出世

閒者，三十七品相，佛得是無相。苦者，無作脫門相；離者

，空脫門相；寂滅者，無相脫門相；佛得是無相。勝者，十

力相；不恐怖者，無所畏相；徧知者，四無礙智相；餘人無

得者，十八不共法相；佛得是無相。愍念眾生者，大慈大悲

相；實者，無錯謬相；無所取者，常捨相；現了知者，一切

種智相；佛得是無相。如是諸天子！佛得一切諸法無相，以

是因緣故，佛名無礙智。 

  

爾時佛告須菩提：般若波羅蜜，是諸佛母；般若波羅蜜，能

示世閒相，是故佛依止法住，供養恭敬、尊重讚歎是法。何

等是法？所謂般若波羅蜜。諸佛依止般若波羅蜜住，恭敬供

養、尊重讚歎是般若波羅蜜。何以故？是般若波羅蜜出生諸

佛。佛知作人，若人正問，知作人者，正答，無過於佛。何

以故？須菩提！佛知作人故。佛所乘來法，佛所從來道，得

阿耨多羅三藐三菩提。是乘是道，佛還恭敬供養，尊重讚歎

，受持守護。須菩提！是名佛知作人。復次須菩提！佛知一

切法無作相，作者，無所有故；一切法無起相，形事不可得

故。須菩提！佛因般若波羅蜜，知一切法無作相，亦以是因

緣故，佛知作人。 

  

復次須菩提！佛因般若波羅蜜，得一切法不生，以無所得故

。以是因緣故，般若波羅蜜能生諸佛，能示世閒相。須菩提

言：世尊！若一切法無知者、無見者，云何般若波羅蜜能生

諸佛，能示世閒相？佛告須菩提：如是如是！一切法實無知

者，無見者。云何無知者無見者？一切法空，虛誑不堅固，

是故一切法，無知者，無見者。復次須菩提！一切法云何無

知者、無見者？一切法無依止，無所繫，以是故，一切法無

知者，無見者。如是須菩提！般若波羅蜜能生諸佛，能示世

閒相。不見色故，示世閒相；不見受想行識故，示世閒相；

乃至不見一切種智故，示世閒相。如是須菩提！般若波羅蜜

，能生諸佛，能示世閒相。須菩提言：世尊！云何不見色故

，般若波羅蜜示世閒相？不見受想行識，乃至一切種智故，

示世閒相？佛告須菩提：若不緣色生識，是名不見色相，故

示；不緣受想行識生識，乃至不緣一切種智生識，是名不見

一切種智相，故示。如是須菩提！是深般若波羅蜜，能生諸

佛，能示世閒相。復次須菩提！般若波羅蜜，云何能生諸佛

，能示世閒相？須菩提！般若波羅蜜示世閒空。云何示世閒

空？示五陰世閒空，示十二入世閒空，示十八界世閒空，示

十二因緣世閒空，示我見根本，六十二見世閒空；示十善道

世閒空，示四禪四無量心四無色定世閒空；示三十七品世閒

空，示六波羅蜜世閒空；示內空世閒空，示外空世閒空，示

內外空世閒空，示無法空世閒空，示有法空世閒空，示無法

有法空世閒空；示有為性世閒空，示無為性世閒空；示佛十

力世閒空，示十八不共法世閒空，乃至示一切種智世閒空。

如是須菩提！般若波羅蜜，能生諸佛，能示世閒相。復次須

菩提！佛因是般若波羅蜜示世閒空，知世閒空，覺世閒空，

思惟世閒空，分別世閒空。如是須菩提！般若波羅蜜能生諸

佛，能示世閒相。復次須菩提！般若波羅蜜，示佛世閒空。

云何示佛世閒空？示五陰世閒空，乃至示一切種智世閒空。

如是須菩提！般若波羅蜜能生諸佛，能示世閒相。復次須菩

提！般若波羅蜜，示佛世閒，不可思議。云何示世閒不可思

議？示五陰世閒，不可思議，乃至示一切種智世閒，不可思

議。復次須菩提！般若波羅蜜示佛世閒離。云何示世閒離？

示五陰世閒離，乃至示一切種智世閒離。如是須菩提！般若

波羅蜜示佛世閒離。復次須菩提！般若波羅蜜示佛世閒寂滅

。云何示世閒寂滅？示五陰世閒寂滅，乃至示一切種智世閒

寂滅。復次須菩提！般若波羅蜜示佛世閒畢竟空。云何示世

閒畢竟空？示五陰世閒畢竟空，乃至示一切種智世閒畢竟空

。復次須菩提！般若波羅蜜示佛世閒性空。云何示世閒性空

？示五陰世閒性空，乃至示一切種智世閒性空。復次須菩提

！般若波羅蜜示佛世閒無法空。云何示世閒無法空？示五陰

世閒無法空，乃至示一切種智世閒無法空。復次須菩提！般

若波羅蜜示佛世閒有法空。云何示世閒有法空？示五陰世閒

有法空，乃至示一切種智世閒有法空。復次須菩提！般若波

羅蜜示佛世閒無法有法空。云何示世閒無法有法空？示五陰

世閒無法有法空，乃至示一切種智世閒無法有法空。復次須

菩提！般若波羅蜜示佛世閒獨空。云何示世閒獨空？示五陰

世閒獨空，乃至示一切種智世閒獨空。如是須菩提！般若波

羅蜜，能生諸佛，能示佛世閒相。須菩提！是深般若波羅蜜

，示世閒相，所謂不生今世後世相。何以故？諸法無可用生

今世後世相故。 

  

須菩提白佛言：世尊！是般若波羅蜜，為大事故起！世尊！

是般若波羅蜜，為不可思議事故起！世尊！是般若波羅蜜，

為不可稱事故起！世尊！是般若波羅蜜，為無量事故起！世

尊！是般若波羅蜜，為無等等事故起！佛言：如是如是！須

菩提！般若波羅蜜，為大事故起，為不可思議事故起，為不

可稱事故起，為無量事故起，為無等等事故起。須菩提！云

何是般若波羅蜜為大事故起？須菩提！諸佛大事者，所謂救

一切眾生，不捨一切眾生。須菩提！云何是般若波羅蜜為不

可思議事故起？須菩提！不可思議事者，所謂諸佛法如來法

，自然人法，一切智人法。以是故，須菩提！諸佛般若波羅

蜜，為不可思議事故起。須菩提！云何般若波羅蜜為不可稱

事故起？須菩提！一切眾生中，無有能思惟稱量，佛法、如

來法、自然人法、一切智人法。以是故，須菩提！般若波羅

蜜為不可稱事故起。須菩提！云何般若波羅蜜為無量事故起

？須菩提！一切眾生中，無有能量佛法、如來法、自然人法

、一切智人法。以是故，須菩提！般若波羅蜜為不可量事故

起。須菩提！云何般若波羅蜜為無等等事故起？須菩提！一

切眾生中，無有能與佛等者，何況過！以是故，須菩提！般



- 13 - 

若波羅蜜為無等等事故起。須菩提白佛言：世尊！但佛法、

如來法、自然人法、一切智人法，不可思議，不可稱，無有

量，無等等事起耶？佛告須菩提：如是如是！佛法、如來法

、自然人法、一切智人法，不可思議，不可稱，無有量，無

等等。色亦不可思議，不可稱，無有量，無等等；受想行識

亦不可思議，不可稱，無有量，無等等；乃至一切種智、法

性法相，不可思議，不可稱，無有量，無等等。是中心心數

法，不可得。復次須菩提！色不可得故，不可思議，乃至色

不可得故無等等；受想行識不可得故，不可思議，乃至識不

可得故，無等等；乃至一切種智，不可得故，不可思議，乃

至一切種智，不可得故，無等等。須菩提白佛言：世尊！何

因緣色不可得故，不可思議，乃至無等等；受想行識不可得

故，不可思議，乃至無等等；乃至一切種智不可得故，不可

思議，乃至無等等。佛告須菩提：色無能量故，不可得；受

想行識無能量故，不可得；乃至一切種智無能量故，不可得

。須菩提白佛言：世尊！何因緣色無能量故，不可得？乃至

一切種智，無能量故，不可得？佛告須菩提：色相不可思議

故，無能量，乃至色相無等等故，無能量；乃至一切種智相

，不可思議故，無能量；乃至一切種智相，無等等故，無能

量。須菩提！於汝意云何？不可思議，乃至無等等中，寧可

得不？色受想行識，乃至一切種智，寧可得不？須菩提言：

世尊！不可得。以是故，須菩提！一切法不可思議，乃至無

等等。亦如是，須菩提！是諸佛法，不可思議，不可稱，無

有量，無等等。須菩提！是名諸佛法不可思議，乃至無等等

。須菩提！是諸佛法，不可思議，過思議故；不可稱，過稱

故；無有量，過量故；無等等，過等等故。須菩提！是因緣

故，一切法亦不可思議，乃至無等等。須菩提！不可思議，

名是義不可思議；不可稱，名是義不可稱；無有量，名是義

不可量；無等等，名是義無等等。須菩提！是諸佛法不可思

議，乃至無等等。不可思議，如虛空不可思議；不可稱，如

虛空不可稱；無有量，如虛空無有量；無等等，如虛空無等

等。須菩提！是名諸佛法不可思議，乃至無等等。佛法如是

無量，一切世閒天人阿修羅，無能思議籌量者。 

  

說是諸佛法不可思議，不可稱，無有量，無等等品時，五百

比丘，一切法不受故，漏盡，心得解脫，得阿羅漢。二十比

丘尼，亦不受一切法故，漏盡，得阿羅漢。六萬優婆塞、三

萬優婆夷，諸法中遠塵離垢，諸法中法眼生。二十菩薩摩訶

薩，得無生法忍，於是賢劫中當受記。 

摩訶般若波羅蜜經卷第十六 

 

離婆離婆帝 求訶求訶帝 陀羅尼帝 尼訶囉帝 毗黎你帝 

 摩訶伽帝 真陵乾帝 娑婆訶（七遍） 

 

南無喝囉怛那 哆囉夜耶 佉囉佉囉 俱住俱住 摩囉摩囉 

 虎囉 吽 賀賀 蘇怛拏 吽 潑抹拏 娑婆訶（三遍）  

願以此功德 莊嚴佛淨土 上報四聖恩 下濟六凡苦 

所有法界眾 悉修菩提行 盡此一報身 同生極樂國 


